
條目： 

法非法，義非義（Ａ） 

內容： 

 『邪見非法，正見是法。……乃至邪智非法，正智是法，若因邪智生無量惡不善

法，是謂非義；若因正智生無量善法者，是謂是義。』中四十九‧2 

出處： 

※參見《中阿含經》卷 49〈雙品 1〉（一八八）《阿夷那經》(CBETA, T01, no. 26, p. 

735, b3-15)： 

【按：亦參 A. X. 116. Aīna 及 A. X. 115.】 

尊者阿難告諸比丘：「諸賢等！共聽我所說。諸賢！邪見非法，正見是法。若有因邪見

生無量惡不善法者，是謂非義；若因正見生無量善法者，是謂是義。諸賢！乃至邪智

非法，正智是法，若因邪智生無量惡不善法者，是謂非義；若因正智生無量善法者，

是謂是義。諸賢！謂世尊略說此義，不廣分別，即從坐起，入室燕坐。『是故汝等當知

法、非法，義與非義，知法、非法，義、非義已，汝等當學如法如義。』此世尊略

說，不廣分別義，我以此句、以此文廣說如是，諸賢可往向佛具陳，若如世尊所說義

者，諸賢等便可受持。」 

 

條目： 

八正道 

內容： 

 『有一道令眾生得清淨，……謂聖正定。有習、有助、有具，而有七支；……若有

以此七支習、助、具，善趣向心得一者，是謂聖正定。』（次第生） 

  正見：『正見最在其前。若見邪見是邪見者，是謂正見，若見正見是正見者，亦謂

正見。……如是知已，則便求學求斷邪見成就正見，是謂正方便。以念斷於邪見，成

就正見，是謂正「方便」（二字衍）念。此三支，隨正見。從見方便，是故正見最在前

也。』 

  正志：『若見邪志是邪志者，是謂正志。……是謂正念。此三支隨正志從見方便，

是故正見最在前也。』語、業、命可知。 



 

 

     『邪志：欲念、恚念、害念。正志：無欲念、無恚念、無害念。』 

  正語：『離妄言、兩舌、粗言、綺語，是謂正語。』 

  正業：『離殺、不與取、邪婬，是謂正業。』 

  正命：『不求無滿意，不以若干種畜生之咒，不邪命存命，彼如法求……諸生活

具，則以法也，是謂正命。』 

  正方便，即四正斷；正念，即四念處；四正定，即四禪。 

出處： 

※參見《中阿含經》卷 49〈雙品 1〉（一八九）《聖道經》(CBETA, T01, no. 26, p. 735, 

c1-p. 736, b17)： 

【按：亦參 M. 117. Mahā-Cattārīsaka sutta.】 

爾時，世尊告諸比丘：「有一道令眾生得清淨，離愁慼啼哭，滅憂苦懊惱，便得如法，

謂聖正定。有習、有助，亦復有具，而有七支，於聖正定說習、說助，亦復說具。云

何為七？正見、正志、正語、正業、正命、正方便、正念。若有以此七支習、助、

具，善趣向心得一者，是謂聖正定，有習、有助，亦復有具。所以者何？正見生正

志，正志生正語，正語生正業，正業生正命，正命生正方便，正方便生正念，正念生

正定，賢聖弟子如是心正定，頓盡婬、怒、癡，賢聖弟子如是正心解脫，頓知生已

盡，梵行已立，所作已辦，不更受有，知如真，彼中正見最在其前。」 

「若見邪見是邪見者，是謂正見，若見正見是正見者，亦謂正見。云何邪見？謂此見

無施、無齋、無有呪說，無善惡業，無善惡業報，無此世彼世，無父無母，世無真人

往至善處、善去善向、此世彼世自知自覺自作證成就遊，是謂邪見。云何正見？謂此

見有施、有齋，亦有呪說，有善惡業，有善惡業報，有此世彼世，有父有母，世有真

人往至善處、善去善向，此世彼世自知自覺自作證成就遊，是謂正見。是為見邪見是

邪見者，是謂正見。見正見是正見者，亦謂正見。彼如是知已，則便求學，欲斷邪見

成就正見，是謂正方便。比丘以念斷於邪見，成就正見，是謂正念。此三支隨正見從

見方便，是故正見最在前也。」 

「若見邪志是邪志者，是謂正志。若見正志是正志者，亦謂正志。云何邪志？欲念、

恚念、害念，是謂邪志。云何正志，無欲念、無恚念、無害念，是謂正志。是為見邪

志是邪志者，是謂正志。見正志是正志者，亦謂正志。彼如是知已，則便求學，欲斷

邪志成就正志，是謂正方便。比丘以念斷於邪志，成就正志，是謂正念。此三支隨正

志從見方便，是故正見最在前也。」 

「若見邪語是邪語者，是謂正語。若見正語是正語者，亦謂正語。云何邪語？妄言、

兩舌、麤言、綺語，是謂邪語。云何正語？離妄言、兩舌、麤言、綺語，是謂正語。

是為見邪語是邪語者，是謂正語。見正語是正語者，亦謂正語。彼如是知已，則便求



 

 

學，欲斷邪語成就正語，是謂正方便。比丘以念斷於邪語，成就正語，是謂正念。此

三支隨正語從見方便，是故正見最在前也。」 

「若見邪業是邪業者，是謂正業。若見正業是正業者，亦謂正業。云何邪業？殺生、

不與取、邪婬，是謂邪業。云何正業？離殺、不與取、邪婬，是謂正業。是為見邪業

是邪業者，是謂正業。見正業是正業者，亦謂正業。彼如是知已，則便求學，欲斷邪

業成就正業，是謂正方便。比丘以念斷於邪業，成就正業，是謂正念。此三支隨正業

從見方便，是故正見最在前也。」 

「若見邪命是邪命者，是謂正命。若見正命是正命者，亦謂正命。云何邪命？若有求

無滿意，以若干種畜生之呪，邪命存命，彼不如法求衣被，以非法也。不如法求飲

食、床榻、湯藥、諸生活具，以非法也，是謂邪命。云何正命？若不求無滿意，不以

若干種畜生之呪，不邪命存命，彼如法求衣被，則以法也。如法求飲食、床榻、湯

藥、諸生活具，則以法也，是謂正命。是為見邪命是邪命者，是謂正命。見正命是正

命者，亦謂正命。彼如是知已，則便求學，欲斷邪命，成就正命，是謂正方便。比丘

以念斷於邪命，成就正命，是謂正念。此三支隨正命從見方便，是故正見最在前

也。」 

「云何正方便？比丘者，已生惡法為斷故，發欲求方便，精勤舉心滅。未生惡法為不

生故，發欲求方便，精勤舉心滅。未生善法為生故，發欲求方便，精勤舉心滅。已生

善法為住不忘不退，轉增廣布，修習滿具故，發欲求方便，精勤舉心滅，是謂正方

便。」 

「云何正念？比丘者，觀內身如身，觀至覺、心、法如法，是謂正念。」 

「云何正定？比丘者，離欲、離惡不善之法，至得第四禪成就遊，是謂正定。」 

 

條目： 

正解脫，正智 

內容： 

 『欲心解脫，恚、痴心解脫，是謂正解脫。……知欲心解脫，知恚、痴心解脫，是

謂正智也。』中四十九‧3 

出處： 

※參見《中阿含經》卷 49〈雙品 1〉（一八九）《聖道經》(CBETA, T01, no. 26, p. 736, 

b17-p. 737, c21)： 

【按：亦參 M. 117. Mahā-Cattārīsaka sutta.】 



 

 

「云何正解脫？比丘者，欲心解脫，恚、癡心解脫，是謂正解脫。 

「云何正智？比丘者，知欲心解脫，知恚、癡心解脫，是謂正智也。是為學者成就八

支，漏盡阿羅訶成就十支。」 

 

條目： 

行空 

內容： 

『若此中無者，以此故我見是空，若此有餘者，我見真實有。是謂行真實、空、不顛

倒也。』 

 一、『莫念村想，莫念人想，當數念一無事想。彼如是知空於村想，空於人想，然有

不空，唯一無事想。』 

 二、『莫念無事想，當數念一地想。……見此地平正如掌，觀望處好，當數念

彼。……唯一地想。』 

   按：初空喧雜之人群，次空穢染之世界，入欲色天境；此下層層程高，入唯心

天境也。 

 三、念無量空處。 四、無量識處。 五、無所有處。 六、無想心處想。 

七、『我本無想心定，本所行、本所思，若本所行、本所思者，我不樂彼，不求彼，不

應住彼，彼如是知、如是見，欲漏心解脫，有漏、無明漏心解脫。……如是欲漏空，

有漏空，無明漏空；然有不空，唯此我身，六處、命存。』 

  按：初離喧雜之人群；（隱逸）次空穢染之世界；（入欲色天境）次空無想天境，

空煩惱，惟此六處，還在人間。中四十九‧4 

出處： 

※參見《中阿含經》卷 49〈雙品 1〉（一九〇）《小空經》(CBETA, T01, no. 26, p. 737, 

a5-19)： 

【按：亦參 M. 121. Cūḷa-suññatā sutta.】 

「爾時，世尊答曰：「阿難！彼我所說，汝實善知、善受、善持。所以者何？我從爾時

及至於今，多行空也。阿難！如此鹿子母堂，空無象、馬、牛、羊、財物、穀米、奴

婢，然有不空，唯比丘眾。是為，阿難！若此中無者，以此故我見是空，若此有餘

者，我見真實有。阿難！是謂行真實、空、不顛倒也。阿難！比丘若欲多行空者，彼

比丘莫念村想，莫念人想，當數念一無事想。彼如是知空於村想，空於人想，然有不



 

 

空，唯一無事想。若有疲勞，因村想故，我無是也。若有疲勞，因人想故，我亦無

是。唯有疲勞，因一無事想故。若彼中無者，以此故，彼見是空，若彼有餘者，彼見

真實有。阿難！是謂行真實、空、不顛倒也。」 

「復次，阿難！比丘若欲多行空者，彼比丘莫念人想，莫念無事想，當數念一地想。

彼比丘若見此地有高下，有蛇聚，有棘刺叢，有沙有石，山嶮深河，莫念彼也。若見

此地平正如掌，觀望處好，當數念彼。阿難！猶如牛皮，以百釘張，極張挓已，無皺

無縮。若見此地有高下，有蛇聚，有棘刺叢，有沙有石，山嶮深河，莫念彼也。若見

此地平正如掌，觀望處好，當數念彼。彼如是知，空於人想，空無事想，然有不空，

唯一地想。若有疲勞，因人想故，我無是也。若有疲勞，因無事想故，我亦無是。唯

有疲勞，因一地想故。若彼中無者，以此故，彼見是空，若彼有餘者，彼見真實有。

阿難！是謂行真實、空、不顛倒也。」 

「復次，阿難！比丘若欲多行空者，彼比丘莫念無事想，莫念地想，當數念一無量空

處想。彼如是知，空無事想，空於地想，然有不空，唯一無量空處想。若有疲勞，因

無事想故，我無是也。若有疲勞，因地想故，我亦無是。唯有疲勞，因一無量空處想

故。若彼中無者，以此故，彼見是空，若彼有餘者，彼見真實有。阿難！是謂行真

實、空、不顛倒也。 

「復次，阿難！比丘若欲多行空者，彼比丘莫念地想，莫念無量空處想，當數念一無

量識處想。彼如是知，空於地想，空無量空處想，然有不空，唯一無量識處想。若有

疲勞，因地想故，我無是也。若有疲勞，因無量空處想故，我亦無是。唯有疲勞，因

一無量識處想故。若彼中無者，以此故，彼見是空，若彼有餘者，彼見真實有。阿

難！是謂行真實、空、不顛倒也。 

「復次，阿難！比丘若欲多行空者，彼比丘莫念無量空處想，莫念無量識處想，當數

念一無所有處想。彼如是知，空無量空處想，空無量識處想，然有不空，唯一無所有

處想。若有疲勞，因無量空處想故，我無是也。若有疲勞，因無量識處想故，我亦無

是。唯有疲勞，因一無所有處想故。若彼中無者，以此故，彼見是空，若彼有餘者，

彼見真實有。阿難！是謂行真實、空、不顛倒也。 

「復次，阿難！比丘若欲多行空者，彼比丘莫念無量識處想，莫念無所有處想，當數

念一無想心定。彼如是知，空無量識處想，空無所有處想，然有不空，唯一無想心

定。若有疲勞，因無量識處想故，我無是也。若有疲勞，因無所有處想故，我亦無

是。唯有疲勞，因一無想心定故。若彼中無者，以此故，彼見是空，若彼有餘者，彼

見真實有。阿難！是謂行真實、空、不顛倒也。」 

「彼作是念：『我本無想心定，本所行、本所思，若本所行、本所思者，我不樂彼，不

求彼，不應住彼，如是知、如是見，欲漏心解脫，有漏、無明漏心解脫，解脫已，便

知解脫，生已盡，梵行已立，所作已辦，不更受有，知如真。』彼如是知，空欲漏、

空有漏、空無明漏，然有不空，唯此我身六處、命存。若有疲勞，因欲漏故，我無是



 

 

也。若有疲勞，因有漏、無明漏故，我亦無是。唯有疲勞，因此我身六處、命存故。

若彼中無者，以此故，彼見是空；若彼有餘者，彼見真實有。阿難！是謂行真實、

空、不顛倒也。謂漏盡、無漏、無為、心解脫。」 

 

條目： 

空住，即不放逸 

  內、外、內外空 

內容： 

 『當持內心住止令一定，彼持內心住止令一定已，當念內空。（內心住，指初禪定）

（如心「不住不解於內空」）……彼比丘當念外空，（如「不住解外空」）……當念內外

空。（如「不住」者）……當念不移動。（如「不住」者）……於彼彼定，御復御，習

復習，濡復濡，善快柔和，攝樂遠離。……當以內空……外空……內外空……不移動

成就遊。 

 行此住者，經行，坐定，擧念室說。『心中不生貪伺、憂戚、惡不善法。』 

 住此，『彼彼五欲功德，觀無常、觀衰耗、觀無欲、觀斷、觀滅、觀斷捨離，若此五

欲功德有欲有染者，彼即滅也。』 

 『觀興衰是色（五）、是色集、是色滅；……若此五盛陰有我慢者，彼即滅也。』

──『成就此不放逸也。』中四十九‧5 

出處： 

※參見《中阿含經》卷 49〈雙品 1〉（一九一）《大空經》(CBETA, T01, no. 26, p. 738, 

b15-p. 739, b29)： 

【按：亦參 M. 122. Mahā-suññatā sutta.】 

「阿難！我行此住處已，生歡悅，我此歡悅，一切身覺正念正智，生喜、生止、生

樂、生定，如我此定，一切身覺正念正智。阿難！或有比丘、比丘尼、優婆塞、優婆

私共來詣我，我便為彼行如是如是心，遠離，樂無欲，我亦復為彼說法，勸助於彼。

阿難！若比丘欲多行空者，彼比丘當持內心住止令一定，彼持內心住止令一定已，當

念內空。阿難！若比丘作如是說我不持內心住止，不令一定，念內空者，當知彼比丘

大自疲勞。 

「阿難！云何比丘持內心住止令一定耶？比丘者，此身離生喜、樂，漬、盡潤漬，普

遍充滿，離生喜、樂，無處不遍。阿難！猶人沐浴，器盛澡豆，以水澆和，和令作

丸，漬盡潤漬，普遍充滿，內外周密，無處有漏。如是，阿難！比丘此身離生喜、



 

 

樂，漬盡潤漬，普遍充滿，離生喜、樂，無處不遍。阿難！如是比丘持內心住止令得

一定，彼持內心住止令一定已，當念內空。彼念內空已，其心移動，不趣向近，不得

清澄，不住不解於內空也。阿難！若比丘觀時，則知念內空，其心移動，不趣向近，

不得清澄，不住不解於內空者，彼比丘當念外空，彼念外空已，其心移動，不趣向

近，不得清澄，不住不解於外空也。」 

「阿難！若比丘觀時，則知念外空，其心移動，不趣向近，不得清澄，不住不解於外

空者，彼比丘當念內外空。彼念內外空已，其心移動，不趣向近，不得清澄，不住不

解於內外空也。阿難！若比丘觀時，則知念內外空，其心移動，不趣向近，不得清

澄，不住不解於內外空者，彼比丘當念不移動。彼念不移動已，其心移動，不趣向

近，不得清澄，不住不解於不移動也。 

「阿難！若比丘觀時，則知念不移動，其心移動，不趣向近，不得清澄，不住不解於

不移動者，彼比丘彼彼心於彼彼定，御復御，習復習，軟復軟，善快柔和，攝樂遠

離。若彼心於彼彼定，御復御，習復習，軟復軟，善快柔和，攝樂遠離已，當以內空

成就遊。彼內空成就遊已，心不移動，趣向於近，得清澄住，解於內空。阿難！如是

比丘觀時，則知內空成就遊，心不移動，趣向於近，得清澄住，解於內空者，是謂正

知。 

「阿難！比丘當以外空成就遊，彼外空成就遊已，心不移動，趣向於近，得清澄住，

解於外空。阿難！如是比丘觀時，則知外空成就遊，心不移動，趣向於近，得清澄

住，解於外空者，是謂正知。阿難！比丘當以內外空成就遊，彼內外空成就遊已，心

不移動，趣向於近，得清澄住，解於內外空。阿難！如是比丘觀時，則知內外空成就

遊，心不移動，趣向於近，得清澄住，解於內外空者，是謂正知。阿難！當以不移動

成就遊，彼不移動成就遊已，心不移動，趣向於近，得清澄住，解於不移動。阿難！

如是比丘觀時，則知不移動成就遊，心不移動，趣向於近，得清澄住，解於不移動

者，是謂正知。」 

「阿難！彼比丘行此住處心，若欲經行者，彼比丘從禪室出，在室影中露地經行，諸

根在內，心不向外，後作前想，如是經行已，心中不生貪伺、憂慼、惡不善法，是謂

正知。阿難！彼比丘行此住處心，若欲坐定者，彼比丘從離經行，至經行頭，敷尼師

檀，結跏趺坐，如是坐定已，心中不生貪伺、憂慼、惡不善法，是謂正知。阿難！彼

比丘行此住處心，若欲有所念者，彼比丘若此三惡不善之念：欲念、恚念、害念，莫

念此三惡不善之念。若此三善念：無欲念、無恚念、無害念，當念此三善念。如是念

已，心中不生貪伺、憂慼、惡不善法，是謂正知。 

「阿難！彼比丘行此住處心，若欲有所說者，彼比丘若此論非聖論，無義相應，謂論

王論、賊論、鬪諍論、飲食論、衣被論、婦人論、童女論、婬女論、世間論、邪道

論、海中論，不論如是種種畜生論。若論聖論與義相應，令心柔和，無諸陰蓋，謂論

施論、戒論、定論、慧論、解脫論、解脫知見論、漸損論、不會論、少欲論、知足



 

 

論、無欲論、斷論、滅論、燕坐論、緣起論，如是沙門所論。如是論已，心中不生貪

伺、憂慼、惡不善法，是謂正知。 

「復次，阿難！有五欲功德，可樂、意所念，愛色欲相應，眼知色，耳知聲，鼻知

香，舌知味，身知觸。若比丘心至到，觀此五欲功德，隨其欲功德，若心中行者。所

以者何？無前無後，此五欲功德，隨其欲功德，心中行者。阿難！若比丘觀時，則知

此五欲功德，隨其欲功德，心中行者。彼比丘彼彼欲功德，觀無常、觀衰耗、觀無

欲、觀斷、觀滅、觀斷捨離，若此五欲功德有欲有染者，彼即滅也。阿難！若如是比

丘觀時，則知者此五欲功德有欲有染，彼已斷也，是謂正知。 

「復次，阿難！有五盛陰，色盛陰，覺、想、行、識盛陰，謂比丘如是觀興衰，是

色、是色習、是色滅，是覺、想、行、識，是識、是識習、是識滅。若此五盛陰有我

慢者，彼即滅也。阿難！若有比丘如是觀時，則知五陰中我慢已滅，是謂正知。阿

難！是法一向可、一向樂、一向意念，無漏無受，魔所不及，惡所不及，諸惡不善

法、穢污、當來有本、煩熱苦報生老病死因亦所不及，謂成就此不放逸也。所以者

何？因不放逸，諸如來、無所著、等正覺得覺，因不放逸根，生諸無量善法。若有隨

道品，阿難！是故汝當如是學。我亦成就於不放逸，當學如是。阿難！以何義故，信

弟子隨世尊行奉事至命盡耶？」 

 


